Iechyd a Gofal Cymdeithasol: Modiwl 10 Taflen wybodaeth: Y Dull Dysgu Cymdeithasol


Strategaethau sy’n gysylltiedig â’r dull Dysgu Cymdeithasol
Yn ôl damcaniaeth Dysgu Cymdeithasol, mae ymddygiad yn cael ei ddysgu o ganlyniad i arsylwi a modelu ymddygiad person arall. Bydd hynny’n cael ei atgyfnerthu gan ganlyniad dymunol, un ai ar unwaith neu yn y dyfodol.

Modelu 
· Gall modelu olygu un ai dynwared patrwm ymddwyn neu gynnig patrwm i’w ddynwared gan bobl eraill.
· Gall modelu helpu’r plentyn i ddysgu ymddygiad ‘newydd’ mwy dymunol.

· Rhaid i’r model fod yn rhywun sy’n bwysig yng ngolwg y plentyn, e.e. rhywun o’r un oed mae’n ei edmygu, rhywun enwog, rhiant, etc. 
· Dylai’r plentyn weld y model yn cael ei atgyfnerthu am ddangos yr ymddygiad dymunol.

· Pan fydd y plentyn yn dynwared yr ymddygiad dymunol, dylai gael ei atgyfnerthu hefyd.

· Er enghraifft, yn achos bachgen ifanc sydd â sgiliau cymdeithasol gwael sy’n gefnogwr i Manchester United, gellid dangos ffilm iddo o rai o’r chwaraewyr yn siarad ac yn ateb cwestiynau’n gwrtais a pharchus. Os bydd y plentyn yn dynwared yr ymddygiad hwnnw wrth sgwrsio, rhoddir atgyfnerthiad cadarnhaol iddo.

Hyfforddiant sgiliau cymdeithasol
· Am fod damcaniaethwyr Dysgu Cymdeithasol yn credu bod nifer o fathau o ymddygiad yn cael eu dysgu, maen nhw’n awgrymu bod pobl yn gallu dysgu sgiliau cymdeithasol newydd yn yr un ffordd. Pwrpas dulliau hyfforddi Sgiliau Cymdeithasol yw helpu pobl sydd â phroblemau emosiynol, meddyliol neu gorfforol sydd wedi’u hatal rhag datblygu sgiliau cymdeithasol da.

· Bydd rhai pobl anabl yn ei chael yn anodd cyfathrebu am eu bod yn methu â sylwi ar arwyddion cymdeithasol pobl eraill, oherwydd diffyg rhyngweithio cymdeithasol.

· Mae hyfforddiant sgiliau cymdeithasol yn eu helpu i ddeall y mathau o ymddygiad geiriol a di-eiriau sy’n creu rhyngweithio cymdeithasol rhwng pobl, e.e. gadael i bobl eraill siarad neu wneud cyswllt llygaid.

· Byddai’r cleient yn cael ei asesu i bennu’r bylchau yn ei sgiliau cymdeithasol.

· Bydd ymddygiad cymdeithasol cymhleth yn cael ei rannu’n unedau llai. Bydd yr unedau’n cael eu rhoi yn nhrefn anhawster ac wedyn byddan nhw’n cael eu hegluro a’u modelu i’r cleient fel y bydd yn gallu eu deall a’u hymarfer, e.e. gellir rhannu ymddygiad wrth gwrdd â phobl i roi’r unedau canlynol – gwneud cyswllt llygaid, dweud eich enw eich hun, gwrando ar enw’r person arall, etc.

· Gellid ‘modelu’ y sgil hwn, un ai gan berson arall neu drwy ddefnyddio fideo addas.

· Wedyn byddai’r cleient yn ymarfer y sgil drwy chwarae rhan, a hefyd yn ymarfer ei ddefnyddio mewn gwahanol sefyllfaoedd/senarios. Mewn sesiwn grŵp, byddai pobl eraill yn gallu rhoi adborth am y ‘perfformiadau’.

· Gellid gofyn i’r cleient ymarfer y sgil newydd mewn bywyd go iawn fel rhyw fath o ‘waith cartref’, ac adrodd yn ôl ar ei lwyddiant yn y sesiwn nesaf.

Mae rhai amheuon ynghylch y dull hwn o weithredu:

· Os yw’r cleient yn elyniaethus neu’n amharod i gydweithredu, mae’n amlwg na fydd y strategaethau’n gwella ei sgiliau cymdeithasol. Mae’n bosibl na fydd y cleient bob amser yn gallu cyffredinoli sgil penodol drwy ei drosglwyddo o un sefyllfa i sefyllfa wahanol. Gallai’r cleient ddysgu’r sgiliau angenrheidiol, ond dal i fod â’r angen am wobr neu atgyfnerthiad er mwyn eu sefydlu dros amser. Fodd bynnag, un o fanteision mawr y dull hwn o weithredu yw bod staff mewn lleoliadau gofal yn gallu dysgu ac addysgu’r strategaethau’n weddol gyflym.

· Mae nifer o astudiaethau wedi dangos bod pobl ifanc sydd ag anableddau datblygiadol yn gallu dysgu sgiliau cymdeithasol cadarnhaol drwy eu hyfforddi.

Therapi teulu
· Yn ôl damcaniaeth Dysgu Cymdeithasol, rydyn ni’n datblygu’n gorfforol ac yn seicolegol drwy ein perthnasoedd cymdeithasol a’n profiadau o’r byd. Gallai rhyngweithio a phatrymau ymddygiad mewn teuluoedd fod yn ffactor mewn rhai problemau fel hunan-niwed, anhwylderau bwyta, ac anawsterau ymddygiadol. 

· Pwrpas therapi teulu yw helpu teuluoedd, ac unigolion mewn teuluoedd, i ymdopi â newidiadau a thrafferthion yn eu bywyd e.e. delio ag ysgariad, newid ysgol, delio ag anawsterau dysgu. Fydd y therapydd teulu ddim yn chwilio am achosion yr ymddygiad problemus.

· Bydd y therapydd yn dechrau drwy ddysgu am hanes corfforol, cymdeithasol ac addysgol y teulu. Yn ystod nifer o sesiynau yng nghartref y teulu, bydd y therapydd yn siarad â’r teulu cyfan, gan ganolbwyntio ar batrymau eu perthnasoedd.

· Gallai’r therapydd dynnu sylw at batrymau ymddygiad o fewn y teulu na fydd aelodau’r teulu wedi sylwi arnyn nhw o bosibl, a gallai awgrymu ffyrdd eraill o ymateb i sefyllfaoedd.  
· Gallai’r therapydd osod targedau i’w cyrraedd gan y teulu. Yr enw ar hyn yw techneg ymyrraeth, ac mae nifer o dechnegau eraill y gellir eu defnyddio.

Mae mwy o wybodaeth ar gael yma:

http://www.ehow.com/about_5329766_strategic-family-therapy-techniques_.html
Ymwadiad:

Roedd yr holl ddolenni gwe a ddefnyddiwyd yma yn gyfredol ac yn weithredol ar adeg creu’r adnoddau hyn. Dydyn ni ddim yn gyfrifol am dorri neu ddiddymu unrhyw un o’r dolenni hyn. 

